
Bugungi kunda dunyo miqyosida metallurgiya 

sanoatida tog‘-kon metallurgiya kompleksining 

asosiy, eng muhim muammolardan biri, bu rangli 

metall rudalari zahiralarining asosiy minerallar 

miqdori jihatidan sezilarli darajada kamayishi, bu esa 

sayoz, boyitish qiyin bo‘lgan, o’tga chidamli 

rudalarni qayta ishlash muhim vazifalardan 

hisoblanadi. Bu borada mineral xomashyoni boyitish 

bosqichlari, boyitishning yangi usullarini va rangli va 

qimmatbaho metallarni ajratib olish jarayonida 

qo‘llash uchun yuqori samarali flotoreagentlarni olish 

texnologiyalari ishlab chiqish muhim ahamiyat kasb 

etadi. 

Jahonda rangli va qimmatbaho metallarni 

rudalardan ajratib olish, rudalarni flotatsion boyitish 

uchun flotatsiya jarayonida ishlatiladigan sanoat 

chiqindilari asosida arzon va yuqori fizik-kimyoviy 

xossaga ega bo‘lgan samarali kompozitsion 

kimyoviy flotoreagentlarni yaratish va ularni olish 

uchun resurslarni tejaydigan yangi texnologiyalarni 

ishlab chiqish bo‘yicha ilmiy izlanishlar olib 

borilmoqda. Bu borada, jumladan, import o‘rnini 

bosadigan kompozitsion kimyoviy flotoreagentlarni 

arzon narxda olish usuli va samarali texnologiyasini 

ishlab chiqish, ularni metallurgiya sanoatida mis, 

oltin, kumush va molibden konsentratlarini ajratib 

olishda flotatsiya jarayonida qo‘llash, selektiv ta’sir 

etuvchi flotoreagentlarni ishlab chiqishning 

chiqindisiz texnologiyasini ishlab chiqishga alohida 

e’tibor berilmoqda. 

Respublikamizda rangli va qimmatbaho 

metallarni flotatsiya usulida ajratib olishda 

ishlatiladigan flotoreagentlarni yaratish va olishning 

chiqindisiz texnologiyasini ishlab chiqish, mavjud 

texnologiyalarni takomillashtirish bo‘yicha ilmiy 

tadqiqotlar olib borilib, muayyan natijalarga 

erishilmoqda. Bu borada, mahalliy xomashyo va 

ishlab chiqarish chiqindilari asosida import o‘rnini 

bosuvchi, arzon narxdagi flotoreagentlar-

ko‘piklantiruvchi vositalarni olishning samarali 

texnologiyasini ishlab chiqish muhim ahamiyat kasb 

etadi. 

Shu nuqtai nazardan qaraganda, O‘zbekiston 

mis, boshqa rangli va nodir metallarning boy 

zahiralariga ega bo‘lgan holda mavjud qiyosiy 

ustunliklardan unumli foydalanishga intilishi tabiiy. 

O‘zbekistonda tog‘-kon sanoatining mavjud 

salohiyatini yanada to‘liq namoyon etish uchun mis 

ishlab chiqarishni jadallashtirish va uni 

mamlakatimizda qayta ishlashni kengaytirish 

choralari ko‘rilmoqda. 

Shunday qilib, 2030 yilgacha OKMKning 

uchinchi va to‘rtinchi mis-boyitish fabrikalarini ishga 

tushirish hisobiga mis rudasini qayta ishlash 3 

barobarga ortib, 160 million tonnagacha, mis ishlab 

chiqarish 515 ming tonnagacha yetkaziladi. 

Shuningdek, OKMK doirasida oltin ishlab chiqarish 

3 barobar, ya’ni 52 tonnagacha, kumush 2,1 barobar 

343 tonnaga ko‘tariladi. Umumiy hisobda mis 

tarmog‘idan tushadigan daromadlar joriy 2,5 mlrd. 

dollardan 8,5 mlrd. dollarga oshadi. 

Bugungi kunda mis sanoatini (jumladan, mis 

klasterini shakllantirish yo‘li bilan) iqtisodiyotning 

yuqori raqobatbardosh ilg‘or tarmog‘iga aylantirish 

bo‘yicha olib borilayotgan chora-tadbirlar mamlakat 

ichida misni qayta ishlash hajmini 4 barobarga 

orttirish, yuqori qo‘shilgan qiymatli mahsulotlarni 

ishlab chiqarish hamda eksport qilishni ko‘paytirish 

imkonini beradi. 

Sul’fidli polimetal rudalami yangi mahalliy 

reagentlarni qo’llab selektiv flotasion boyitishga oid 

islanishlar olib borildi va bunda mahalliy 

ko’pirtiruvchi flotoregentlar ustida ish olib 

borayotgan va ishlab chiqarilayotgan “Kompozit 

nanotexnologiya” MChJ maxsuloti tanlab olindi. 

Korxona ushbu maxsulotni ishlab chiqaruvchisi 

sifatida respublikada yagona hisoblanib bugungi 

kunda Islom Karimov nomidagi Toshkent davlat 

texnika universiteti qoshidagi “Fan va taraqqiyot” 

davlat unitary korxonasi hamda Olmaliq KMK bilan 

hamkorlikda flotoreagent-ko’pik hosil qiluvchi olish 

yo’lga qo’yilmoqda. Tadqiqotlarimizda bu 

mahsulotdan ob’ekt sifatida foydalanib sul’fidli 

polimetal rudalarni sellektiv va kollektiv boyitishdagi 

parametrlari o’rganilib boyitish texnologiyasini 

ishlab chiqish ustida izlanishlar olib borildi. 

Olmaliq kon-metallurgiya kombinati 

Qalmoqqir va Yoshlik konlarining mis tarkibli 

rudalarning boyituvchanlik darajasi turli tadqiqotlar 

bilan o‘rganildi hamda sul’fidli polimetal rudalarini 

samarali boyitishda mahalliy flotareagentlar qollash 

orqali texnologik omillari yaxshilandi. 

